
ABSTRAK 

Kajian ini bertujuan untuk menerangkan ciri-ciri kepemimpinan transformasi pengetua, 

komitmen organisasi dan efikasi kendiri guru serta amalannya di tiga jenis sekolah agama 

berbeza. Kajian juga bertujuan untuk mengenal pasti tahap pengaruh kepemimpinan 

transformasi pengetua serta faktor-faktornya yang paling dominan terhadap komitmen 

organisasi dan efikasi kendiri guru. Selain itu, kajian ini juga akan melihat sejauh mana 

perbezaan sekolah agama boleh menjadi penyederhana kepada pengaruh kepemimpinan 

transformasi pengetua terhadap komitmen organisasi dan efikasi kendiri guru. Kajian ini 

menggunakan kaedah persampelan rawak berlapis. Semua data yang dikumpul daripada 

607 responden telah dianalisis menggunakan instrumen yang telah disesuaikan daripada 

skala MLQ (Multi Factor Leadership Questionnaire) Form 5X-Rater untuk mengukur 

kepemimpinan transformasi pengetua. Manakala instrumen untuk mengukur komitmen 

organisasi guru telah disesuaikan berdasarkan soal selidik Organizational Commitment 

Questionnaire (OCQ). Instrumen efikasi kendiri pula menggunakan soal selidik Teacher 

Sense of Efficacy Scale (TSES). Keputusan analisis data yang telah dijalankan melalui 

ujian Post-Hoc ANOVA menunjukkan tingkah laku kepemimpinan transformasi 

pengetua, komitmen organisasi dan efikasi kendiri guru telah menunjukkan perbezaan 

signifikan antara jenis sekolah agama berbeza dengan dipelopori Maktab Mahmud 

berbanding SAR dan SABK. Manakala hasil analisis MANOVA menunjukkan 

kepemimpinan transformasi pengetua lebih kuat mempengaruhi komitmen organisasi 

guru berbanding efikasi kendiri guru. Faktor karisma seseorang pengetua dalam 

pemboleh ubah bebas didapati lebih dominan bagi mempengaruhi komitmen organisasi 

dan efikasi kendiri guru. Faktor bertimbang rasa secara individu pula dilihat lebih 

dominan bagi mempengaruhi komitmen organisasi berbanding efikasi kendiri guru. Hasil 

keputusan analisis regresi hierarki pula mendapati hanya pengaruh kepemimpinan 

transformasi pengetua terhadap komitmen organisasi guru disederhanakan oleh jenis 

sekolah agama.  

 

Kata kunci: kepemimpinan transformasi pengetua, komitmen organisasi, efikasi kendiri 

guru dan sekolah agama negeri Kedah 

ABSTRACT 

This research aims at explaining the characteristics of the school principal’s 

transformational leadership style, organizational commitment and teacher’s self-efficacy 

and  their  practices in three different types of religious school. The research also aims at 

identifying the level of influence of the principal’s transformational leadership and its 

most dominant factors on organizational commitment and teacher’s self-efficacy. 

Additionally, this research also views to what extent the different  religious schools could 

be the moderator for the influence of the principal’s transformational leadership on 

organizational commitment and teacher’s self-efficacy. This research uses a stratified 

random sampling. All collected data from 607 respondents has been analysed using the 

instrument which is modified from the scale of MLQ (Multi Factor Leadership 

Questionnaire) Form 5X-Rater for measuring transformational leadership. The 

instrument for measuring organizational commitment  is based on the Organizational 

Commitment Questionnaire (OCQ). The measurement tool for self-efficacy is the 

Teacher Sense of Efficacy Scale (TSES). The ANOVA analysis data of Post-Hoc test 

shows that there is a significant difference in the principal’s transformational leadership 

behaviour, organizational commitment behaviour and teacher’s self-efficacy behaviour 

based on the different religious school types where the occurrence recorded in Maktab 

Mahmud is the highest compared to those in SAR and SABK. The result of MANOVA 

analysis shows that the principal’s transformational leadership strongly influences 

teachers’ organizational commitment compared to their self-efficacy. The principal’s 

charisma factor in the independent variable is more dominant in influencing 

organizational commitment and teacher’s self-efficacy. The factor of being considerate as 

an individual is also dominant in influencing organizational commitment compared to 

teacher’s self-efficacy. The result of the hierarchy regression analysis indicates that only 

the influence of the principal’s transformational leadership on teacher’s organizational 

commitment is moderated by the types of religious schools.  

 

Keywords: principal’s transformational leadership, organizational commitment, teacher’s 

self-efficacy and Kedah state religious schools 

BAB SATU 

PENDAHULUAN 

 

1.1 Pengenalan 

Bidang pendidikan di Malaysia sedang mengalami proses transformasi ke arah 

menghasilkan kualiti pendidikan bertaraf antarabangsa. Pendidikan berkualiti  

mampu diakses oleh semua untuk membangun modal insan bagi menjana tenaga 

kerja yang berkemahiran tinggi.  Bagi mencapai pendidikan berkualiti tinggi bidang 

kepemimpinan sekolah hari ini telah menjadi suatu profesion yang amat mencabar 

kerana sebagai seorang yang dilantik secara formal dalam organisasi sekolah, 

pengetua mestilah memainkan peranan bukan sahaja sebagai pemimpin bahkan 

sebagai pengurus di sekolah.  Berdasarkan kajian,  pengetua mampu memberi 

impak yang tinggi ke atas komitmen guru serta kepada pencapaian murid di 

sesebuah sekolah. Peranan pengetua dalam memainkan peranan menjayakan 

transformasi dalam bidang pendidikan dilihat amat kritikal (Abd Ghafar, 2010).    

 

Peranan pengetua bukan sahaja setakat memastikan kesinambungan struktur dan 

sistem yang sedia ada tetapi pengetua juga mesti mampu menggerakkan para guru 

di sekolahnya untuk berubah supaya organisasi sekolah berkenaan lebih sensitif dan 

bergandingan bagi menangani arus perubahan yang melanda sistem pendidikan.  

Berdasarkan laporan A Nation at Risk (1983) Action for Excellence (1983) Better 

Education for Michigan Citizen: A Blue Print for Action (1984) di Amerika 

Syarikat mendapati bahawa kepemimpinan pengetua atau guru besar merupakan 

penggerak utama bagi kejayaan sesebuah sekolah (Edmonds, 1979; Hussein 

Mahmood, 1993). 

